
YOSHLAR TADBIRKORLIGINI MOLIYAVIY, 
INSTITUTSIONAL VA RAQAMLI QO‘LLAB-
QUVVATLASHNING INTEGRATSIYALASHGAN 
RAQAMLI MODELLARI: “3M-PLATFORMA” 
VA “SMART YOUTH BUSINESS ECOSYSTEM” 
KONSEPSIYALARI
Xojiyev Ma’murjon Muxsinjon o‘g‘li
Guliston davlat universiteti mustaqil izlanuvchisi
ORCID: 0009-0009-5471-642X
mamik07@mail.ru

Abstract. This article examines the author’s integrated models for the financial, institutional, and digital 
support of youth entrepreneurship: the “3M-Platform” and the “Smart Youth Business Ecosystem.” The 
relevance of the study lies in the fact that support mechanisms are managed through separate programs 
and unconnected information systems, resulting in the duplication of resource expenditures. The purpose of 
the study is to develop the “3M-Platform,” which integrates three independent areas into a single adaptive 
platform, and the “Smart Youth Business Ecosystem,” which incorporates an artificial intelligence-based scoring 
mechanism. The study employed a systems approach, digital architecture modelling, and comparative analysis. 
The structural components of both models and their interrelationships were systematized and compared with 
traditional fragmented digital services. According to the author’s calculations, implementing the models could 
reduce service delivery time by 42%, increase the targeting of resources by 34%, and more than double the 
speed of decision-making. Comparison with international practices demonstrated the models’ advancement in 
transforming AI-based scoring into a direct resource-allocation tool. The findings are of practical significance for 
government bodies and financial institutions.

Keywords: youth entrepreneurship, artificial intelligence, Big Data, digital platform, 3M-Platform, Smart 
Youth Business Ecosystem, adaptive management.

Annotatsiya. Maqolada yoshlar tadbirkorligini moliyaviy, institutsional va raqamli qo‘llab-quvvatlashning 
integratsiyalashgan mualliflik modellari — “3M-Platforma” va “Smart Youth Business Ecosystem” tadqiq etilgan. 
Tadqiqotning dolzarbligi shundaki, qo‘llab-quvvatlash mexanizmlari alohida dasturlar va o‘zaro bog‘lanmagan 
axborot bazalari orqali boshqarilishi resurslarning takroriy sarflanishiga olib keladi. Tadqiqotning maqsadi 
uchta mustaqil yo‘nalishni yagona adaptiv platformaga integratsiyalovchi “3M-Platforma” hamda sun’iy 
intellekt asosidagi skoring mexanizmini o‘z ichiga olgan “Smart Youth Business Ecosystem” modellarini 
ishlab chiqishdan iborat. Tadqiqotda tizimli yondashuv, raqamli arxitekturani modellashtirish va qiyosiy tahlil 
usullaridan foydalanildi. Har ikkala modelning tarkibiy komponentlari va o‘zaro bog‘liqligi tizimlashtirilib, 
an’anaviy parchalangan raqamli xizmatlar bilan taqqoslandi. Muallif hisob-kitoblariga ko‘ra, modellarni joriy 
etish xizmatlardan foydalanish muddatini 42 foizga qisqartirishi, resurslarning manzilliligini 34 foizga oshirishi 
hamda qarorlar qabul qilish tezligini ikki baravardan ko‘proq oshirishi mumkin. Xalqaro tajriba bilan taqqoslash 
sun’iy intellekt asosidagi skoringni bevosita resurslarni taqsimlash vositasiga aylantirish jihatidan modellarning 
ilg‘orligini ko‘rsatdi. Tadqiqot natijalari davlat organlari va moliyaviy institutlar uchun amaliy ahamiyatga ega.

Kalit so‘zlar: yoshlar tadbirkorligi, sun’iy intellekt, Big Data, raqamli platforma, 3M-Platforma, Smart Youth 
Business Ecosystem, adaptiv boshqaruv.

Аннотация. В статье исследованы авторские интегрированные модели финансовой, 
институциональной и цифровой поддержки молодёжного предпринимательства — «3M-Платформа» 
и «Smart Youth Business Ecosystem». Актуальность исследования обусловлена тем, что механизмы 
поддержки управляются посредством отдельных программ и несвязанных информационных систем, 
что приводит к дублированию расходов ресурсов. Цель исследования заключается в разработке 

«3M-Платформы», интегрирующей три самостоятельных направления в единую адаптивную 
платформу, а также модели «Smart Youth Business Ecosystem», включающей механизм скоринга на 
основе искусственного интеллекта. В исследовании использованы методы системного подхода, 
моделирования цифровой архитектуры и сравнительного анализа. Структурные компоненты 
обеих моделей и их взаимосвязь были систематизированы и сопоставлены с традиционными 
фрагментированными цифровыми услугами. Согласно расчётам автора, внедрение моделей может 
сократить время получения услуг на 42 %, повысить адресность распределения ресурсов на 34 % и 
более чем в два раза увеличить скорость принятия решений. Сравнение с международной практикой 
продемонстрировало преимущества моделей с точки зрения преобразования скоринга на основе 
искусственного интеллекта в непосредственный инструмент распределения ресурсов. Результаты 
исследования имеют практическое значение для государственных органов и финансовых институтов.

Ключевые слова: молодёжное предпринимательство, искусственный интеллект, большие данные, 
цифровая платформа, 3M-Платформа, Smart Youth Business Ecosystem, адаптивное управление.

K I R I S H
Raqamli iqtisodiyotning jadal rivojlanishi davlat boshqaruvining barcha sohalarida, jumladan, yoshlar 

tadbirkorligini qo‘llab-quvvatlash tizimida ham muhim o‘zgarishlarni taqozo etmoqda. Sun’iy intellekt, Big 
Data va elektron platformalar texnologiyalari davlat organlariga nafaqat resurslarni taqsimlash, balki ularning 
iqtisodiy natijadorligini real vaqt rejimida kuzatish hamda boshqaruv qarorlarini avtomatik ravishda moslashtirish 
imkonini bermoqda. O‘zbekistonda yoshlar tadbirkorligini qo‘llab-quvvatlash amaliyotida mazkur texnologik 
imkoniyatlardan yanada tizimli va integratsiyalashgan tarzda foydalanish zarurati mavjud bo‘lib, bu mavzuning 
dolzarbligini belgilaydi.

Amaldagi tizimda moliyaviy va institutsional qo‘llab-quvvatlash hamda raqamli xizmatlar turli davlat 
organlari va mustaqil axborot tizimlari orqali amalga oshiriladi. Ushbu yo‘nalishlarni o‘zaro integratsiyalash 
xizmatlardan foydalanish jarayonini yanada soddalashtirish, davlat organlari o‘rtasida ma’lumot almashinuvini 
takomillashtirish hamda diagnostika natijalaridan takroriy foydalanish imkoniyatlarini kengaytirishga xizmat 
qiladi. Shuningdek, biznes loyihalarini baholashda raqamli tahlil va sun’iy intellektga asoslangan mezonlardan 
foydalanish qarorlarning xolisligi va aniqligini oshirish imkonini beradi.

Tadqiqot obyekti — O‘zbekiston Respublikasida yoshlar tadbirkorligini moliyaviy, institutsional va raqamli 
qo‘llab-quvvatlash tizimi, jumladan, davlat xizmatlarini ko‘rsatuvchi elektron platformalar.

Tadqiqot predmeti — sun’iy intellekt, Big Data va real vaqt rejimidagi monitoring texnologiyalari 
asosida qo‘llab-quvvatlash vositalarini integratsiyalash va adaptiv boshqarish bilan bog‘liq tashkiliy-iqtisodiy 
munosabatlar.

Tadqiqotning maqsadi — yoshlar tadbirkorligini moliyaviy, institutsional va raqamli qo‘llab-quvvatlashga 
mo‘ljallangan integratsiyalashgan “3M-Platforma” hamda “Smart Youth Business Ecosystem” mualliflik 
modellarini ishlab chiqish va ularning amaliy samaradorligini asoslab berishdan iborat.

Ushbu maqsadga erishish uchun quyidagi vazifalar belgilandi: birinchidan, raqamli tadbirkorlik va aqlli 
boshqaruv — Smart Governance nazariyasiga oid xorijiy va mahalliy adabiyotlarni tahlil qilish; ikkinchidan, 
moliyaviy, institutsional va raqamli mexanizmlarni yagona platformaga integratsiyalovchi “3M-Platforma” 
modelini ishlab chiqish; uchinchidan, sun’iy intellekt asosidagi skoring va adaptiv resurs taqsimotini o‘z 
ichiga olgan “Smart Youth Business Ecosystem” modelini shakllantirish; to‘rtinchidan, har ikkala modelning 
kutilayotgan iqtisodiy samaradorligini an’anaviy tizim bilan qiyoslash; beshinchidan, modellarni amaliyotga joriy 
etish imkoniyatlari va cheklovlarini asoslash.

Maqola quyidagi tuzilishga ega: ikkinchi bo‘limda mavzuga oid adabiyotlar sharhi keltirilgan; uchinchi 
bo‘limda tadqiqot metodologiyasi bayon etilgan; to‘rtinchi bo‘limda modellarning amaliy tahlili rasm va jadvallar 
orqali yoritilgan; beshinchi bo‘limda xulosa va takliflar keltirilgan.

\

M A V Z U G A  O I D  A D A B I Y O T L A R  S H A R H I

Raqamli tadbirkorlik nazariyasi so‘nggi o‘n yillikda iqtisodiy tadqiqotlarning markaziy yo‘nalishlaridan 
biriga aylandi. Sonali Nambisan raqamli tadbirkorlikni an’anaviy tadbirkorlikdan farqli ravishda, texnologik 
platformalar orqali resurslar, ma’lumotlar va imkoniyatlardan foydalanish ko‘lami kengaygan yangi paradigma 
sifatida ta’riflaydi [1]. Erik Brinyolfsson va Endryu MakAfi “ikkinchi mashina davri” konsepsiyasi orqali sun’iy 
intellekt va avtomatlashtirish texnologiyalarining iqtisodiy institutlar faoliyatini tubdan o‘zgartirishini asoslab 

bergan. Jumladan, ular davlat xizmatlarini raqamlashtirish boshqaruv xarajatlarini sezilarli darajada qisqartirishi 
mumkinligini ko‘rsatgan [2].

Aqlli boshqaruv — Smart Governance nazariyasi doirasida davlat xizmatlarini raqamlashtirish, sun’iy intellekt 
yordamida qarorlar qabul qilish jarayonlarini avtomatlashtirish va real vaqt monitoringi orqali davlat boshqaruvi 
sifatini oshirish masalalari keng yoritilgan. OECD tomonidan ishlab chiqilgan raqamli davlat boshqaruviga 
oid hisobotlarda davlat xizmatlarini yagona elektron platformaga integratsiyalash amaliyoti turli mamlakatlar 
tajribasi asosida tahlil qilingan. Biroq mazkur hisobotlarda yoshlar tadbirkorligiga xos moliyaviy, institutsional 
va raqamli yo‘nalishlarning integratsiyasi alohida tadqiqot obyekti sifatida batafsil ko‘rib chiqilmagan [3]. Jahon 
banki tomonidan GovTech konsepsiyasi doirasida davlat xizmatlarini raqamlashtirish orqali institutsional 
samaradorlikni oshirish yo‘llari asoslab berilgan [4].

Sun’iy intellektning moliyaviy qarorlar qabul qilishdagi o‘rniga bag‘ishlangan qator tadqiqotlar ham mavjud. 
Xususan, mashinaviy o‘qitish algoritmlariga asoslangan kredit skoringi tizimlari an’anaviy usullarga nisbatan 
kredit tavakkalchiligini yanada aniqroq baholash imkonini berishi ko‘rsatilgan [5]. Biroq bunday tizimlar, asosan, 
yirik moliyaviy institutlar amaliyotida qo‘llanilib, davlat tomonidan yoshlar tadbirkorligini qo‘llab-quvvatlashning 
institutsional va ijtimoiy jihatlarini to‘liq qamrab olmaydi.

Ekotizim yondashuvi nuqtayi nazaridan Global Entrepreneurship Monitor — GEM va Startup Genome 
tashkilotlari tomonidan ishlab chiqilgan tadbirkorlik ekotizimi indekslari turli mamlakatlardagi startap 
ekotizimlarining raqobatbardoshligini baholash imkonini beradi. Biroq ushbu indekslar milliy darajadagi umumiy 
holatni tavsiflab, davlat tomonidan yagona raqamli platforma orqali individual biznes loyihalarini real vaqt 
rejimida boshqarish mexanizmini bevosita taklif etmaydi [6].

Mahalliy tadqiqotchilar orasida S.S. Gulyamov va D.U. Mamadiyarov raqamli texnologiyalarning turli 
tarmoqlarda qo‘llanilish samaradorligini tahlil qilib, raqamli platformalarning davlat tomonidan qo‘llab-quvvatlash 
mexanizmlari samaradorligiga ijobiy ta’sirini asoslab bergan [7]. Shuningdek, “Raqamli O‘zbekiston — 2030” 
strategiyasi doirasida davlat xizmatlarini raqamlashtirish ustuvor vazifa sifatida belgilangan. Mazkur strategiya 
yoshlar tadbirkorligini qo‘llab-quvvatlashga xizmat qiluvchi moliyaviy, institutsional va raqamli mexanizmlarni 
yanada integratsiyalash uchun muhim asos yaratadi [8].

Yuqoridagi tahlildan ko‘rinadiki, raqamli tadbirkorlik va aqlli boshqaruv nazariyasining Smart Governance, 
GovTech, kredit skoringi va ekotizim indekslari kabi yo‘nalishlari alohida-alohida yetarlicha rivojlangan bo‘lsa-da, 
moliyaviy, institutsional va raqamli mexanizmlarni sun’iy intellektga asoslangan yagona adaptiv platformaga 
integratsiyalovchi hamda real vaqt monitoringi orqali resurslarni natijadorlikka muvofiq qayta taqsimlovchi 
kompleks yechimlar yetarli darajada tadqiq etilmagan. Muallif yondashuvining o‘ziga xos jihati moliyaviy, 
institutsional va raqamli yo‘nalishlar integratsiyasini sun’iy intellekt asosidagi skoring orqali bevosita resurslarni 
taqsimlash vositasiga aylantirishdan iborat bo‘lib, bu tadqiqotning ilmiy yangiligini belgilaydi.

T A D Q I Q O T  M E T O D O L O G I YA S I
Tadqiqot metodologiyasi tizimli yondashuv, raqamli arxitekturani modellashtirish hamda qiyosiy tahlil 

usullariga asoslanadi. Tizimli yondashuv orqali moliyaviy, institutsional va raqamli qo‘llab-quvvatlash 
mexanizmlarining o‘zaro uzviy bog‘liqligi aniqlandi. Raqamli arxitekturani modellashtirish usuli orqali 
“3M-Platforma” va “Smart Youth Business Ecosystem” modellarining tarkibiy komponentlari hamda ishlash 
tamoyillari ishlab chiqildi. Qiyosiy tahlil usuli esa har ikkala modelning kutilayotgan samaradorligini an’anaviy 
parchalangan tizim bilan taqqoslash imkonini berdi (3-jadval). Har ikkala model o‘zaro bir-birini to‘ldiruvchi, 
biroq alohida darajalarga — mikro va makro darajalarga mo‘ljallangan yechimlar sifatida ishlab chiqilgan.

“3M-Platforma” modelining nazariy asosini moliyaviy, institutsional va raqamli qo‘llab-quvvatlash 
mexanizmlarining o‘zaro uzviy bog‘liqligi tashkil etadi (1-rasm). Amaldagi tizimda ushbu uch yo‘nalish alohida 
dasturlar, turli davlat organlari va mustaqil axborot bazalari orqali boshqariladi. Mazkur yo‘nalishlarni yanada 
integratsiyalash resurslarning takroriy taqsimlanishini kamaytirish va qarorlar qabul qilish jarayonini tezlashtirish 
imkonini beradi.

Modelning birinchi komponenti — moliyaviy qo‘llab-quvvatlash mexanizmi imtiyozli kreditlar, subsidiyalar, 
grantlar, kafillik mexanizmlari va natijaga asoslangan rag‘batlantirish vositalarini yagona moliyaviy paket sifatida 
shakllantiradi.

Ikkinchi komponent — institutsional qo‘llab-quvvatlash mexanizmi vazirlik va idoralar, tijorat banklari, 
oliy ta’lim muassasalari, biznes-inkubatorlar hamda akselerator markazlarini yagona institutsional tarmoqqa 
birlashtiradi.

Uchinchi komponent — raqamli qo‘llab-quvvatlash mexanizmi barcha xizmatlarni yagona elektron 
platforma orqali to‘liq raqamli shaklda amalga oshirishni nazarda tutadi. Bunda sun’iy intellekt elementlari har 
bir tadbirkorning faoliyatini real vaqt rejimida tahlil qilib, individual tavsiyalarni shakllantiradi.

1-rasm. “3M-Platforma” integratsiyalashgan boshqaruv modeli1

Modelning markazida Integratsiyalashgan 3M boshqaruv platformasi joylashgan bo‘lib, u moliyaviy, 
institutsional va raqamli tizimlardan kelayotgan ma’lumotlarni yagona axborot maydonida birlashtiradi hamda 
resurslarni taqsimlash, loyihalarni monitoring qilish, natijalarni baholash va boshqaruv qarorlarini qabul qilish 
bo‘yicha muvofi qlashtiruvchi markaz vazifasini bajaradi. Modelning muhim uslubiy jihati shundaki, unda qo‘llab-
quvvatlash jarayoni statik boshqaruv tamoyilidan adaptiv boshqaruv tamoyiliga o‘tkaziladi: resurslar tadbirkor 
erishayotgan natijalar asosida qayta taqsimlanadi.

“Smart Youth Business Ecosystem” — “Aqlli yoshlar biznes ekotizimi” modeli yoshlar tadbirkorligini 
rivojlantirish jarayonidagi barcha ishtirokchilar, resurslar va boshqaruv mexanizmlarini yagona raqamli 
platforma asosida integratsiyalashga qaratilgan kengroq konseptual yondashuv bo‘lib, u yetti bosqichli tizim 
sifatida shakllantirilgan (2-rasm).

Birinchi bosqich — kiruvchi resurslar, ya’ni inputlar bo‘lib, yoshlarning innovatsion g‘oyalari, startap 
tashabbuslari, inson kapitali, moliyaviy resurslar, institutsional infratuzilma va raqamli texnologiyalar tizimning 
asosiy kirish elementlarini tashkil etadi.

Ikkinchi bosqich — raqamli integratsiya bo‘lib, unda barcha kiruvchi resurslar yagona elektron platforma 
orqali birlashtiriladi. Ushbu platforma nafaqat ma’lumotlar bazasi, balki boshqaruv qarorlarini qabul qilishning 
intellektual markazi vazifasini ham bajaradi.

2-rasm. “Smart Youth Business Ecosystem” 
(Aqlli yoshlar biznes ekotizimi) modeli2

Ekotizimning markaziy, ya’ni uchinchi bosqichida barcha ishtirokchilar yagona raqamli platforma orqali 
tizimga ulanadi hamda sun’iy intellekt asosidagi skoring mexanizmi yordamida biznes g‘oyalarining iqtisodiy 

1  Muallif ishlanmasi
2  Muallif ishlanmasi

salohiyati baholanadi (3-rasm). Bunday yondashuv resurslarni subyektiv qarorlar asosida emas, balki iqtisodiy 
samaradorlik va istiqboldagi rivojlanish ko‘rsatkichlari asosida taqsimlash imkonini yaratadi.

To‘rtinchi bosqichda moliyaviy, institutsional va raqamli qo‘llab-quvvatlash mexanizmlari yagona boshqaruv 
sikliga birlashtiriladi. Beshinchi bosqichda esa biznesni amalga oshirish, ya’ni ishlab chiqarish, bozorga kirish 
va asosiy samaradorlik ko‘rsatkichlarini — KPIlarni real vaqt rejimida monitoring qilish jarayonlari amalga 
oshiriladi.

3-rasm. Sunʼiy intellekt asosidagi adaptiv 
resurs taqsimoti qarorlar qabul qilish algoritmi3

Modelning oltinchi bosqichi adaptiv boshqaruv mexanizmi bo‘lib, monitoring natijalariga ko‘ra qo‘llab-
quvvatlash vositalari muntazam ravishda qayta ko‘rib chiqiladi. Yuqori natija ko‘rsatayotgan loyihalarga 
qo‘shimcha investitsiyalar, eksport grantlari va soliq imtiyozlari taqdim etiladi, kutilgan natijalarga erisha 
olmayotgan subyektlar esa mentorlik, qayta o‘qitish yoki konsalting dasturlariga yo‘naltiriladi. Yettinchi, yakuniy 
bosqichda startaplar sonining ko‘payishi, bandlik darajasi, eksport salohiyati, soliq tushumlari va daromadlarning 
o‘sishi kabi natijalar shakllanadi. Modelning tashqi konturi makroiqtisodiy, huquqiy, texnologik va ijtimoiy omillar 
bilan uzviy bog‘langan bo‘lib, bu uni ochiq adaptiv tizimga aylantiradi.

Har ikkala modelning ilmiy yangiligi uchta fundamental yondashuvning uyg‘unlashtirilganligida namoyon 
bo‘ladi. Birinchidan, barcha resurslar yagona raqamli platformaga integratsiyalashtiriladi. Ikkinchidan, qo‘llab-
quvvatlash vositalari biznesning rivojlanish bosqichiga muvofi q adaptiv ravishda boshqariladi. Uchinchidan, 
monitoring va tahlil natijalari asosida boshqaruv qarorlari muntazam takomillashtirib boriladi. Mazkur modellarni 
ishlab chiqish, tizimlashtirish va maqola matnini tayyorlash jarayonida sun’iy intellekt vositalaridan cheklangan 
darajada, ya’ni 10 foizgacha foydalanildi.

T A H L I L  V A  N A T I J A L A R
Ishlab chiqilgan modellarning amaliy jihatdan asoslanganligini ko‘rsatish maqsadida tahlil uch bosqichda 

amalga oshirildi. Birinchidan, “3M-Platforma” modelining uchta tarkibiy komponenti va ularning kutilayotgan 
samaralari jadval ko‘rinishida tizimlashtirildi. Ikkinchidan, “Smart Youth Business Ecosystem” modelining 
yetti bosqichi tavsifl andi. Uchinchidan, har ikkala modelning kutilayotgan qiyosiy samaradorligi an’anaviy 
parchalangan raqamli xizmatlar tizimi bilan taqqoslandi.

3  Muallif ishlanmasi

1-jadval
“3M-Platforma” modelining tarkibiy komponentlari

Komponent Asosiy instrumentlar Kutilayotgan iqtisodiy samara

1-M: Moliyaviy qo‘llab-
quvvatlash

Imtiyozli kredit, subsidiya, grant, kafillik, 
venchur kapital, natijaga asoslangan 

rag’bat

Mablag’larning iqtisodiy qaytimi oshadi, 
kredit portfeli sifati yaxshilanadi

2-M: Institutsional qo‘llab-
quvvatlash

Vazirliklar, banklar, OTM, inkubatorlar, 
akseleratorlar, Savdo-sanoat palatasi

Vakolatlar aniq taqsimlanadi, boshqaruv 
samaradorligi ortadi

3-M: Raqamli qo‘llab-
quvvatlash

Yagona elektron platforma, AI tahlili, 
elektron ariza va monitoring

Inson omili ta’siri kamayadi, xizmat 
xarajatlari qisqaradi

Markaziy: Integratsiyalashgan 
3M platformasi

Yagona axborot maydoni, koordinatsion 
boshqaruv markazi

Resurslarning manzilliligi va 
qaytuvchanligi kompleks oshadi

1-jadvalda keltirilgan tahlil shuni ko‘rsatadiki, “3M-Platforma” modelining har bir komponenti aniq 
vositalar majmuasi va kutilayotgan iqtisodiy samaraga ega. Uchta komponentning markaziy platforma orqali 
integratsiyalashuvi (1-rasm) alohida boshqarilayotgan mexanizmlarni yagona axborot-boshqaruv maydoniga 
birlashtirib, resurslarning takroriy taqsimlanishini kamaytirish hamda qarorlar qabul qilishdagi kechikishlarni 
bartaraf etishga xizmat qiladi.

2-jadval
“Smart Youth Business Ecosystem” modelining yetti bosqichli tarkibi

Bosqich Mazmuni Asosiy texnologiya/instrument

1. Kiruvchi resurslar Innovatsion g’oyalar, inson kapitali, 
moliyaviy va raqamli resurslar Resurslar bazasi

2. Raqamli integratsiya Barcha resurslarni yagona elektron 
platformada birlashtirish Yagona elektron platforma

3. AI skoring Biznes g’oyalarining iqtisodiy salohiyatini 
baholash Sun’iy intellekt, mashinaviy o‘qitish

4. Uch komponent 
sinergiyasi

Moliyaviy, institutsional, raqamli qo‘llab-
quvvatlashni birlashtirish Integratsiyalashgan boshqaruv sikli

5. Biznesni amalga oshirish Ishlab chiqarish, bozorga kirish, KPI 
monitoring Real vaqt analitika tizimi

6. Adaptiv boshqarish Natijaga qarab instrumentlarni qayta 
moslashtirish Adaptiv qaror qabul qilish algoritmi

7. Yakuniy natijalar Bandlik, eksport, soliq, daromad o‘sishi Natijadorlik indikatorlari (YSASI)

2-jadval va 2-rasmda keltirilgan “Smart Youth Business Ecosystem” modelining yetti bosqichli tahlili shuni 
ko‘rsatadiki, model kiruvchi resurslardan yakuniy makroiqtisodiy natijalargacha bo‘lgan to‘liq zanjirni qamrab 
oladi. Bunda markaziy o‘rinni sun’iy intellekt asosidagi skoring mexanizmi egallaydi. Aynan ushbu bosqichda 
resurslarni taqsimlashning subyektiv tamoyilidan obyektiv, ma’lumotlarga asoslangan tamoyilga o‘tish amalga 
oshiriladi. 4-rasmda tasvirlangan adaptiv qaror qabul qilish algoritmi esa sun’iy intellekt asosidagi skoring 
natijalariga qarab ikkita muqobil yo‘nalish mavjudligini ko‘rsatadi.

3-rasm. “3M-Platforma” va “Smart Youth Business Ecosystem” 
modellarining kutilayotgan qiyosiy samaradorligi4

3-jadval.
An’anaviy parchalangan raqamli xizmatlar va taklif etilgan integratsiyalashgan modellarning qiyosiy tahlili5

Mezon An’anaviy parchalangan tizim “3M-Platforma” / “Smart Youth Business 
Ecosystem”

Xizmatlar boshqaruvi Alohida-alohida davlat organlari va 
dasturlar Yagona integratsiyalashgan platforma

Biznes loyihasini baholash Ekspert komissiyasi, subyektiv mezonlar Sun’iy intellekt asosidagi obyektiv skoring

Ma’lumotlar bazasi Har bir institut o‘z bazasini yuritadi Yagona Big Data platformasi

Monitoring Davriy, hisobot asosida Real vaqt rejimidagi uzluksiz monitoring

Resurs taqsimoti Standart, barcha uchun bir xil Natijaga asoslangan adaptiv taqsimot

Qaror qabul qilish tezligi Sekin, ko‘p bosqichli byurokratik Tezkor, avtomatlashtirilgan

3-jadvalda keltirilgan qiyosiy tahlil taklif etilgan modellar an’anaviy tizimdan oltita mezon bo‘yicha tubdan 
farq qilishini ko‘rsatadi. 3-rasmda keltirilgan muallif hisob-kitoblariga ko‘ra, modellarni joriy etish xizmatlardan 
foydalanish muddatini shartli 100 birlikdan 58 birlikkacha, ya’ni 42 foizga qisqartirishi, muvaff aqiyatsiz loyihalarni 
erta aniqlash darajasini 65 foizga, resurslarning manzillilik ko‘rsatkichi — RI ni 34 foizga hamda qarorlar qabul 
qilish tezligini 110 foizga oshirishi mumkin.

Alohida ta’kidlash lozimki, har ikkala model bir-birini o‘zaro to‘ldiradi: “3M-Platforma” institutsional-texnologik 
integratsiyaning qanday amalga oshirilishini tavsifl asa, “Smart Youth Business Ecosystem” esa tadbirkorlikning 
butun hayotiy sikli qaysi ketma-ketlikda boshqarilishini ko‘rsatadi.

X U L O S A  V A  T A K L I F L A R
Taklif etilgan modellarni xalqaro tajriba bilan taqqoslash ularning Estoniyaning “e-Residency” va “X-Road” 

platformalari bilan muayyan o‘xshashliklarga ega ekanligini ko‘rsatadi. Biroq mazkur platformalarda aynan 

4  Muallif hisob-kitobi
5  Muallif ishlanmasi

yoshlar tadbirkorligiga xos sun’iy intellekt asosidagi skoring va adaptiv resurslarni taqsimlash mexanizmlari 
alohida yo‘nalish sifatida nazarda tutilmagan. Singapurning “Startup SG” dasturi va Janubiy Koreya tajribasida 
ham sun’iy intellekt asosidagi avtomatik skoring bilan bir qatorda ekspert baholash mexanizmlaridan keng 
foydalaniladi. Shu bilan birga, modellarni joriy etishda sun’iy intellekt asosidagi skoring tizimining algoritmik 
shaffofligini ta’minlash, ma’lumotlar maxfiyligini himoya qiluvchi huquqiy va texnik mexanizmlarni shakllantirish 
hamda mamlakat miqyosidagi raqamli infratuzilma darajasini hisobga olish zarur.

O‘tkazilgan tadqiqot natijasida yoshlar tadbirkorligini moliyaviy, institutsional va raqamli qo‘llab-
quvvatlashga mo‘ljallangan integratsiyalashgan “3M-Platforma” hamda “Smart Youth Business Ecosystem” 
mualliflik modellari ishlab chiqildi. “3M-Platforma” modelining ilmiy yangiligi uchta mustaqil yo‘nalishni yagona 
adaptiv boshqaruv platformasiga integratsiyalashda namoyon bo‘ladi. “Smart Youth Business Ecosystem” 
modeli esa butun tadbirkorlik ekotizimini sun’iy intellektga asoslangan yetti bosqichli adaptiv boshqaruv zanjiri 
sifatida tavsiflaydi.

Yuqoridagi natijalar asosida quyidagi amaliy takliflar shakllantirildi:
1. O‘zbekiston Respublikasi Yoshlar ishlari agentligi huzurida “3M-Platforma” arxitekturasiga asoslangan 

yagona raqamli platformani pilot loyiha sifatida ishlab chiqish tavsiya etiladi.
2. Sun’iy intellekt asosidagi skoring tizimining algoritmik shaffofligini ta’minlovchi normativ-huquqiy 

standartlarni ishlab chiqish maqsadga muvofiq.
3. Ma’lumotlar maxfiyligini himoya qiluvchi kiberxavfsizlik mexanizmlarini platforma arxitekturasiga uni 

ishlab chiqishning dastlabki bosqichidanoq kiritish lozim.
4. Keyingi tadqiqotlarda taklif etilgan modellarni pilot hududlarda real ma’lumotlar asosida sinovdan 

o‘tkazish, ularning iqtisodiy va ijtimoiy samaradorligini baholash maqsadga muvofiq.

